DE GENERALI DVCE MILITVM POTATORE FORTISSIMO

Statim postquam Petropolin adveni, munus praefecti militum petivi permitten-
dum. Sed cum aliquamdiu exspectandum esset, usque dum fierem praefectus
Russorum, satis multum temporis et occasionum restitit ad pecuniam erogandam.
Chartis lusimus usque ad multam noctem. Papae, haud parum potabatur ! Nam in
Russia frigora sunt per multos menses et bibendo, ut notum est, calefimus. Qui
saepe friget, multum bibit, ut exercitatione paulatim fiat usus mirabilis. Cognovi
viros, qui tantum potare poterant, ut ego ipso aspectu inebriarer. His autem ver-
bis minime dixi pocula a me aspecta tantum esse.

Vini autem capacissimus fuit quidam generalis dux militum barba cana, facie
aenea insignis. Qui cum contra Turcos pugnans acinace vulneratus calvariae tec-
tum perdidisset, semper, etiam nobiscum cenans, petasum in capite retinebat.
Inter cenam tres minimum lagoenas Russicae aquae vitae vacuefaciebat, postea
unam arracii. Interdum etiam fiebat, ut biberet duas lagoenas arracii. Sed quan-
tumcumque bibebat, numquam est inebriatus. Diu non intellexi hoc mysterium.
Quod tandem mihi pansum est : Generalis enim omni hora solebat petasum pau-
lulum elevare. Aliquo autem vespere animadverti eum non solum petasum eleva-
re, sed etiam laminam argenteam ei affixam, quod fuit tegmen calvariae artificia-
le. Hac via insolita nidor alcoholis condensatus tamquam nubes sublatus est e

capite illius, ut tam sobrius esset quam cena incipiente.

Amici mei hoc non crediderunt. Itaque aliquando, cum generalis modo petasum
reposuisset, post eundem constitutus ramentum flammiferum, quod accenderam
fumisugio meo Batavico, imposui mediae nubi alcoholis ascendenti. Nam nubes
accensa igne caeruleo lucens tamquam nimbus sanctus volitabat super petaso senis
honorabilis !

Omnes hoc miraculum admirati sunt. Ipsi generali parvum experimentum admo-
dum placuit. Licuit mihi interdum idem repetere. Etiam factum est, ut ille me
rogaret subridens : « Mynchusane, etiam, quaeso, me accendas ! »

DE ANATIBVS FVNE COLLIGATIS ALIAEQVE NARRATIVNCVLAE
VENATORIAE

Alicuius diei mane pulchro animadverti nonnullas anates feras in lacu parvo placi-
de circumnatantes. Unam ex iis globulo si percussissem, ceterae avolavissent, sed
hoc scilicet me noluisse. Tum me subiit cogitatio bona. Longum funem caninum
distorsi in fila singula, quae nodis ita inter se coniunxi, ut fieret funis longitudi-
nis quadruplicis ; cuius alteri parti finali alligavi frustulum laridi.

Tum in arundinetum abditus caute lineam meam iaculatus sum. Iam prima anas
annatavit et laridum degluttivit. Quod cum esset perquam laeve et lubricum, mox

una cum filo ex anatis podice editum est. Deinde iam proxima anas annavit et
frustulum laridi degluttivit. Quod eam quoque cum pervasisset, loco posteriore
denuo apparuit, et sic deinceps ! Lardum iter fecit per omnes anates nec linea
rupta est, in qua eaedem denique ita consertae erant ut margaritae funiculo com-
positae.

Anates meas in terram traxi, lineam sexies mihi circumvolvi, domum ii. Propter
anatum pondus magnum iam valde fatigatus eram, cum eaedem, quae omnes
adhuc vivebant, subito alis plausitantes in aera sublatae sunt ! Una mecum ! Nam
lineam mihi circumvolveram ! Anates voluerunt revolare ad lacum, sed ego vesti-
menti mei laciniis usus ita gubernavi, ut anates redirent et prope habitaculum
meum appellerent. Nunc primae anatis faucibus elisis, deinde secundae, tum cete-
rarum, lente leniterque delapsus sum in domum meam, medium per caminum,
ipsum in focum coquinarium, ubi anates erant collocandae. Quo coquus meus
haud mediocriter est stupefactus ! Bene accidit, quod in foco nondum ignis erat
accensus. Alioquin loco pectoris anatini vacciniis rubris ornati fortasse factum
esset assum Mynchusani !

